
   Ах, эсир шур чечексем —

Улăхри чиперккесем!

Вăтанса сăпай хĕр пек,

Илĕртсе илемĕрпе,

Пăлхататăр чĕрене,

Йăл кулса инçетренех.



Тунăрсем черчен, çинçе!

Çăлтăр пек, вĕсем çинче —

Шурă-шурă çеçкĕрсем,

Ешĕл-симĕс çулçăрсем!

Ăшă çумăр уй-хирте

Шăварать сире ирпе.



Ан çиленĕр, эп сире

Парнелесшĕн пĕр хĕре.

Вăл хитре, пилеш пекех:

Йăрăс пӳллĕ, чăн пике!

Эп сире, ак, çавăнпа

Халь тататăп сывлăмпа.

  